
Dell’AneideCanto i.





45.





Sette n’accise, azzò ch’ogne galera

Uno n’havesse, e subbeto s’abbia

’Mmiero lo purto, e co n’allegra cera

Sparte la caccia a’l’autra compagnia.

Sparte lo vino, che non saccio s’era

O mangiaguerra, o grieco, o marvasia,

Che Aciesto a la Secilia le donaje

E, triche lanze, ogn’uno accommezaje.






46.





Pe consolare Anea li core amare,

Dice: o compagne miei, che già ve site

’Mmescottate a li guaie, e allecordare

De chiù gruosse mal’anne ve potite.

Da st’autri scuoglie ve farrà scappare

Priesto lo cielo, e vui lo vederrite:

Fine, fine haverrà sta dura sciorte,

Ca remmedio non c’è sulo a la morte.






47.





Nce vedemmo a la morte rente rente

A li scuoglie de Scella, e a la facenna

De chille, ch’hanno un’huocchio, e ciento diente,

Che se ’ngorfeano n’ommo pe marenna.

Stateme addonca tutte allegramente,

Sulo a pigliare core ogn’uno attenna.

Ca lo tiempo le nespola ammatura:

E che se faccia sbirro chi hà paura.






48.





Cossì disse, e si bè de mal’omore

Stasse, mostra speranza, e vezzarria,

Co facce allegra; e dintro de lo core

Tene ’n soppressa la malenconia.

’Ntrà tanto ogn’uno lassa lo dolore,

Ca lo ventre dicea, la parte mia

Dateme priesto; e tutte a cocenare.

Se mesero, e li cierve a scortecare.

